
Von Joachim Camerarius d. A.
Druck: Camerarius, Epistolae S. 448.

S. D. Versionem tuam accepi, nec non litteras tuas de hoc labore scriptas. Equidem probo
operam studij tui, sed ad eius laudis spem, ad quam tu me hortaris, opus esset et alijs
temporibus quam haec sunt, et fortuna alia quam nostra est: vt iam quasi ipse mihi assentans,
tibi concedam, eum esse me, qui praestare in hoc genere aliquid possim, quod singulare et
eximium esse videatur. Sed haec omittamus. Tibi pro munere tuo gratias ago. Et precor
Christum, vt curatio et profectio ista tibi feliciter eueniat. Feceris autem mihi rem
gratissimam, si nactus occasionem litteras ad me miseris. Apud nos, Dei benignitate, adhuc
res quietae sunt. etsi prudentiores multa metuunt, et quaedam signa in posterum
animaduertuntur non bona. Nos, vt par est, facimus officium nostro loco, et euentum
permittimus Christo. Te quam rectissime valere cupio. Lips[iae]. 3. Cal[endas] Iunij. Anno
Domini 1550.

